
নৱ কোটি ষাঠিলক্ষ চৌৰাশী হাজাৰ।

এবাৰে প্ৰহাৰিলা সৰমা-কুমাৰ॥

যশক আশায়ে জঙ্ঘাসুৰে প্ৰহাৰিলা।

চৈদ্ধতাল বাণ একপাত নাৰাখিলা॥ ১৫২

দুইৰো শৰে আকাশ ঢাকিলা নিৰন্তৰ।

আপোনাক নেদেখয় নাই পৰাপৰ॥

অৰ্জ্জুনৰ শৰ সব উফৰিয়া পৰে।

ৰাক্ষসসবত পৰি যূথে যূথে মৰে॥ ১৫৩

পাছে পাৰ্থ প্ৰহাৰিলা জয়পতি বাণ।

আপোন পৰৰ বাণ কৰিলা নিৰ্য্যাণ॥

কৰিলা আন্ধাৰ যেন ৰবিৰ কিৰণ।

হেন দেখি আনন্দ লভিলা দেৱগণ॥ ১৫৪

সেহি বেলা জঙ্ঘাসুৰ বীৰ বলিয়াৰ।

অৰ্জ্জুনক লাগি সিটো হানিলা পঞ্জাৰ॥

অদৃশ্য ভৈলন্ত বীৰ ৰথ সমন্বিতে।

মেঘক ঢাকিলা যেন প্ৰচণ্ড আদিত্যে॥ ১৫৫

সেহিবেলা নকুলে হানিলা পঞ্চবাণ।

সিটো শৰে কাটিলেক বাহু পাঞ্চখান॥

ছোট পাইয়া ৰাক্ষসে প্ৰহাৰিলা শৰ।

পাখাময় ভৈলা নকুলৰ কলেৱৰ॥ ১৫৬

ৰাক্ষসৰ প্ৰহাৰে নকুল মহাবীৰ।

মূৰ্চ্ছা গৈল ৰথমাজে বহয় ৰুধিৰ॥

